GROSTØL
Grostøl ligg i ca. 650 meters høgde i sørvesthellinga under Horganipen, og er støl for Nesheim, Taskjelle og Bilde. Her var det træe som vart hausta, og høyet drege heim på skikjelke. Ivar N. Nesheim minnast at dei ein dag rakk to turar til Grostøl etter høy. Han fortalde og at faren, om sommaren i 1921, hadde den eitt år gamle dottera Aslaug sitjande i kløva på hesteryggen på veg til støls.
Ragnhild Vambheim, f. Nesheim, minnest at ho var saman med «gamlefaste» Ingebjørg Nesheim (1861-1942) som var budeie på Grostøl sommaren 1937. Då var det slutt på stølinga og ho var siste budeia der oppe. Dei bar mjølka heim, og budeia og folk heimanfrå møttes på halvvegen. Elles hadde brukarane på Nesheim vårflorar og hamn ovom bøgarden heime. Her gjekk buskapen om våren før dei drog til fjells. På Nesheim var det lang tradisjon å ha kyrne på sommaropphald i Eidfjord. 
Taskjellestølen låg på nedste Grostøl under Messehaug. Søndagane samlast gjerne budeiene på Messehaug. Derifrå kunne dei sjå kyrkja. Det stod fleire sel på Grostøl i 1930 åra. I dag står hytta til Lars K. Nesheim og eit mindre tømrahus som Johs. Nesheim eig. På Taskjellestølen står eit stølshus til Olav Taskjelle. Elles er det berre tuftene att. Det var på Taskjellestølen botanikaren Johan Havås var med på nattesjau i ungdomsåra. 

GOD TUR!
Granvin turlag
Kjelde: «Stølane i Granvin» av Torbjørn Seim og lokalkjende.




